
TARIX 

Matyakubov Nurbek Rayimberganovich 
Urganch davlat universiteti mustaqil tadqiqotchisi 

 
TOSHKENT METROPOLITENINING BIRINCHI NAVBATI QURILISHI 

TARIXIDAN 
 
 

http://dx.doi.org/10.5281/zenodo.19654377 
 
 

Annotatsiya: Mazkur maqolada Toshkent metropolitenining birinchi navbatini qurish 
jarayoni tarixiy, texnik va ijtimoiy-iqtisodiy jihatdan tahlil qilinadi. Tadqiqotda 1960–1970-yillarda 
shahar transport tizimidagi muammolar, yerosti transporti qurilishining zarurati hamda loyiha ishlab 
chiqilish bosqichlari yoritiladi. Shuningdek, qurilish jarayonida qo‘llanilgan muhandislik 
yechimlari, seysmik sharoitga moslashuv choralarining ahamiyati va loyiha amalga oshirilishining 
natijalari tahlil qilinadi. Maqola Toshkent metropolitenining birinchi liniyasi shahar infratuzilmasini 
rivojlantirishdagi o‘rni va ahamiyatini ochib beradi. 

Kalit so‘zlar: Toshkent metropoliteni, birinchi navbat, Chilonzor liniyasi, yerosti transporti, 
sovet davri, shahar infratuzilmasi, metro qurilishi, seysmik muhit, muhandislik yechimlari 

 
Kirish. XX asrning ikkinchi yarmida Toshkent shahrining jadal rivojlanishi, aholining 

keskin ko‘payishi va transport yuklamasining ortishi yangi transport yechimlarini talab etdi. 
Ayniqsa, 1966-yildagi zilziladan so‘ng shaharni qayta qurish jarayonida zamonaviy infratuzilmani 
shakllantirish masalasi dolzarb ahamiyat kasb etdi. Shu sharoitda yerosti tezkor transport tizimi — 
metropoliten qurilishi strategik loyiha sifatida kun tartibiga qo‘yildi. 

Toshkent metropolitenining birinchi navbati — Chilonzor yo‘nalishi bo‘lib, uning qurilishi 
1970-yillarda amalga oshirildi. Ushbu loyiha sobiq Ittifoq hududida seysmik faol hududda barpo 
etilgan ilk metropolitenlardan biri sifatida alohida ahamiyatga ega edi. Qurilish jarayonida 
murakkab geologik sharoitlar, yuqori yer osti suvlari va zilzilabardoshlik talablariga mos 
innovatsion muhandislik yechimlari qo‘llanildi. 

Mazkur maqolaning maqsadi Toshkent metropolitenining birinchi navbatini qurish 
jarayonini kompleks tarixiy tahlil qilish, uning texnik va ijtimoiy ahamiyatini ochib berishdan 
iborat. 

 
Аннотация: В данной статье рассматривается процесс строительства первой очереди 

Ташкентского метрополитена с исторической, технической и социально-экономической 
точек зрения. Анализируются предпосылки создания метрополитена, этапы проектирования, 
а также особенности строительства в условиях высокой сейсмичности. Особое внимание 
уделено инженерным решениям и значению первой линии для развития городской 
инфраструктуры. 

Ключевые слова: Ташкентский метрополитен, первая очередь, Чиланзарская линия, 
подземный транспорт, советский период, городская инфраструктура, сейсмичность, 
строительство метро 

http://dx.doi.org/10.5281/zenodo.19654377

Abstract: This article examines the construction of the first stage of the Tashkent Metro 
from historical, technical, and socio-economic perspectives. It analyzes the prerequisites for metro 
construction, the design stages, and the specific challenges associated with building in a seismically 
active region. Special attention is given to engineering solutions and the role of the first line in the 
development of urban infrastructure. 

Keywords: Tashkent Metro, first stage, Chilonzor line, underground transport, Soviet 
period, urban infrastructure, seismic conditions, metro construction 

 
Toshkent metropoliteni qurilishi 1972-yil yanvar oyida 2-tunnel brigadasining kichik 

jamoasi tomonidan boshlangan. 1974-yilda “Tashmetrostroy” tresti tashkil etilgan bo‘lib, unga 2-
tunnel brigadasi, 1 va 3-qurilish-montaj boshqarmalari, avtobazalar, KEPRO (Uskuna 
ekspluatatsiyasi, ijarasi va ta’miri bo‘yicha kontora), KMTS (Moddiy-texnik ta’minot kontorasi) 
kirgan. 1981-yil mart oyida KEPRO bazasida Mexanizatsiya boshqarmasi tashkil etilgan[1]. 

2-tunnel brigadasi 1959-yil 7-martdagi Mintransstroy buyrug‘i bilan tashkil etilgan bo‘lib, 
mazkur brigade Abakan — Tayshet yo‘lining Krasnoyarsk o’lkasidagi 3,2 km masofaga cho’zilgan 
Mansk va 3.1 km lik Krol tunnellarini qurib tugallagan edi[1]. O‘sha paytda ushbu tunnellar 
qurilishi jarayonida murakkab geologik va gidrogeologik sharoitlarda obyektlarni tez va sifatli 
qurish qobiliyatiga ega yuqori malakali jamoa shakllangan edi. Tunnellar “a’lo” bahosi bilan 
qurilgan. Keyinchalik brigada boshqa bir qator tunnellarni ham qisqa muddatda va muvaffaqiyatli 
tarzda qurgan. 

1959-yil aprel oyida tabiiy ofat, mislsiz suv toshqinlari va ko‘chki natijasida Angren daryosi 
o‘z yo‘lidan chiqib, ko‘mir ochiq konini to‘liq suv ostiga oldi. Keyinchalik daryo suvlarini ko‘mir 
ochiq konidan uzoqlashtirish maqsadida yer osti tunneli orqali yo‘naltirish qarori qabul qilindi. 
1965-yil kuz oxirida Angrenga tunnelchilarni daryoni ochiq kon hududidan chetga yo‘naltirish 
uchun ko‘chirish ishlari boshlandi[2]. 

Shunday qilib, 1966-yilda brigada O‘zbekistonda o’z ishini boshladi. Ushbu jamoaga ajoyib 
muhandis va yuqori malakali mutaxassis Pavel Vasilyevich Kanishchev rahbarlik qilgan[3]. U 
mehnat faoliyatini 1936-yilda Moskva metropoliteni qurilishida boshlagan, 6 yil davomida 2-tunnel 
brigadasi bosh muhandisi bo‘lgan, 1965-yil mart oyida esa brigada boshlig‘i etib tayinlangan. 

Angren daryosini yo‘naltirish qurilishida 2-tunnel brigadasi o‘zini eng yaxshi tomondan 
ko‘rsatdi. Qurilish maydoniga bir necha marta tashrif buyurgan Sh. Rashidov jamoa ishlariga jonli 
qiziqish bildirgan, uchrashuvlarda brigadani Toshkent metropoliteni quruvchilari safida ko‘rishni 
xohlashini aytgan. Bir tashrifi vaqtida u oxirgi portlash uchun mashinkani tunnelning kirish shtrulni 
va 2-sonli shaft tomondan ishga tushirgan. Keyin tunnelning tayyor qismida bo‘lib o‘tgan mitingda 
u Angren tunnelini tezroq tugatishni so‘ragan, chunki yaqin orada Toshkent metropoliteni qurilishi 
boshlanib, bu ishlar 2-tunnel brigadasiga topshirilishi rejalashtirilgan edi[5]. 

1969-yilda Toshkentda kolektorlar qurilishi bo‘yicha maydon tashkil etilgan, uning boshlig‘i 
Yu. Ginkin bo‘lgan, 1971-yildan esa 2-tunnel brigadasining Toshkentga ko‘chirilishi 
boshlangan[6]. P. Kanishchev va uning brigadasi oilalari bilan Toshkentga ko‘chirilgan, ularga 
yangi uy berilgan, shahar markazidagi ikki qavatli bino bo‘shatilgan va ish uchun qulay sharoitlar 
yaratilgan edi. 

1972-yil 20-fevraldan metroning dastlabki maydoni 1- va 2-sonli shaftlarni qazish ishlarini 
boshlandi[6]. Shu vaqtdan boshlab Toshkent metropolitenining birinchi liniyasi bo‘ylab ishlar asta-
sekin rivojlana boshladi. 

1974-yil oxirida ish hajmining sezilarli darajada oshishi munosabati bilan Toshkent 
metropoliteni qurilishi bo‘yicha trest tashkil etish qarori qabul qilindi[1]. 2-tunnel brigadasi 
“Tashmetrostroy” tarkibiga kiritildi.  

 “Tashmetrostroy” tresti tashkil etilgan birinchi kundan boshlab 11 yil davomida (1986-yil 
aprelgacha bo’lgan muddat davomida) unga P. V. Semyonov rahbarlik qilgan. Pavel Vasilyevich 
Semyonov 1922-yilda ko‘prik quruvchilar oilasida tug‘ilgan. Maktabni tamomlagach, 1941-yil 
avgustda frontga ketgan. U Leningradni mudofaa qilishda ishtirok etgan, Volxov frontida jang 
qilgan, Qrim va Belarusni ozod qilgan va urushni Baltikada yakunlagan. 

1958-yildan u Qorako‘l cho‘lida sun’iy inshootlar, Sirdaryo-Jizzax, Navoiy-Uchquduq, 
Samarqand- Qarshi, Baraj-Charvak temir yo‘l liniyalarini qurishda ishlagan, shuningdek, 
Kattaqo’rgon suv ombori hududidan temir yo‘l liniyasini chiqarish ishlarini amalga oshirgan. U 
Qoradaryo daryosi bo‘ylab ko‘priklar, Katta Farg‘ona kanali bo‘ylab sun’iy inshootlar, Toshkent 
aylanma avtomobil yo‘li va Katta O‘zbekiston avtomobil yo‘li bo‘yicha inshootlar qurilishida 
ishtirok qilgan. 

Uning rahbarligi ostida ko‘plab ko‘priklar va yo‘l o‘tkazgichlar qurilgan, ularning katta 
qismi reja muddatidan oldin, a’lo va yaxshi sifat bilan ishga tushirilgan. Toshkent shahrida bir 
qancha shosselar bo‘ylab yo‘l o‘tkazgichlar, Bo’rijar, Bo’zsuv, Qoraqamish kanallari bo‘ylab 
ko‘priklar va boshqa ko‘plab sun’iy inshootlar barpo etilgan. 

1974-yil dekabr oyidan boshlab P. Semyonov Toshkent metropoliteni qurilishida ishlay 
boshlagan[7]. Uning rahbarligi ostida yer osti inshootlarining sanoatlashtirilganligi, ishonchliligi, 
qurilish xarajatlari va mehnat sarfini kamaytirish kabi eng muhim vazifalar hal etilgan. Metro 
qurilishi amaliyotida birinchi marta yuqori seysmik zonalar uchun stansiyalar va yo‘nalish tunnelari 
konstruksiyalari katta blokli prefabrik temir-beton elementlari ishlatila boshlangan. U yo‘nalish 
tunnelarining butunsektsiyali astarlarini o‘z shaxsiy ishtiroki bilan o‘rgangan va tatbiq qilgan. 

P. Semyonov mehnat vazifalarini namunali bajarishi, bexato va uzoq yillik xizmat qilishi, 
Toshkent metropolitenining birinchi bosqichini muddatidan oldin ishga tushirish va qurilish-montaj 
ishlarini yuqori sifat bilan bajarganligi sababli orden bilan taqdirlangan. Unga “O‘zbekistonning 
xizmat ko‘rsatgan quruvchisi” unvoni berilgan[8]. 

Undan keyin o‘n yildan ortiq vaqt davomida “Tashmetrostroy” trestini G.Shtern boshqargan. 
1968-yilda Saratov politexnika institutini tamomlaganidan so‘ng, u “Mostostroy № 7” trestiga 
yo‘naltirilgan, u yerda ustadan trest texnik bo‘lim boshlig‘igacha bo‘lgan barcha lavozimlardan 
o‘tgan. Toshkent metropoliteni qurilishida u 1975-yildan boshlab trest bosh muhandisi o‘rinbosari, 
SMU № 1 boshlig‘i, bosh muhandis lavozimlarida ishlagan, 1986-yil aprel oyidan esa trest 
boshqaruvchisi etib tayinlangan[9].  

Toshkent metropoliteni dunyo amaliyotida birinchi marta qurilish juda murakkab 
sharoitlarda olib borilgan. Shahar 9 ballik seysmik zonada joylashgan, shuning uchun prefabrik va 
monolit temir-betondan qurilgan stansiyalar va yo‘nalish tunnelari konstruksiyalari nafaqat doimiy 
va vaqtinchalik yuklamalarni, balki zilzilada yer qatlamining inersiya kuchlarini ham qabul qilishi 
hisobga olingan. Trassa hududining katta qismi lissovoy glinlardan iborat bo‘lib, ularning ajralib 
turuvchi xususiyati namlanganda cho‘kishi edi. 

Umumiy uzunligi 16,2 km bo‘lgan Chilonzor liniyasi trassasining ikki yo‘lakli hisobida 
quyidagi bo‘limlar mavjud: yopiq usulda qurilgan bo‘limlar — 8,3 km, ochiq usulda qurilgan 
bo‘limlar, stansiyalarni ham hisobga olganda — 7,1 km va yer usti bo‘limlari — 0,8 km[10]. 

Yopiq usulda tunnel qurilishi to‘liq profil bo‘yicha qazib olish, prefabrik obdelkani mexanik 
o‘rnatish, shild yordamida mexanizatsiyalangan tunneling va metall qoplamasi ostida 
mexanizatsiyalangan tunneling orqali amalga oshirilgan. 

Ushbu uch usuldan mexanizatsiyalangan usul Toshkent sharoitida eng kam qo‘llanilgan 
bo‘lib, tunnelning umumiy uzunligining 10 foizidan kam qismi shu usulda qurilgan. Hozirgi vaqtda 
keng qo‘llaniladigan va tunnelingchilar uchun og‘ir mehnatni to‘liq yo‘q qiluvchi usul esa nam 
lissovoy qatlamlarda tiksotropiya hodisasi tufayli qabul qilinmagan, bu hodisa metro qurilishi 
amaliyotida birinchi marta uchragan. 

Toshkent shahridagi birinchi liniyaning o‘n ikki stansiyasi va o‘n bir bo‘limdan ikki bo‘limi 
ochiq usulda, svayli yoki qiyalik qoplamali kotlovanlarda qurilgan. Qiyaliklarning nishabligi 
lissovoy qatlamlarning fizik-mexanik xususiyatlari, inshoot poydevoridagi yer osti suvlari 
mavjudligi, shuningdek, lissovoy qum-loessa glinlarining namlanganda tashuvchi qobiliyatining 
yo‘qolishini hisobga olgan holda 1:0,5 qabul qilingan[11]. 

Bu esa qaziladigan tuproq hajmini boshqa metropoliten qurilishlari sharoitiga nisbatan 25 
foizga oshirishga olib kelgan, lekin qurilish ishlarini yetarlicha ishonchli amalga oshirishni 
ta’minlagan. Shu bilan birga, suv chiqarish tizimi yetarli tashkil etilmagan holda qiyalik 
nishabligini oshirish amaliyoti o‘zini oqlamagan. 

Qurilish hududining yuqori hisobiy seysmiklik darajasi, sustlashuvchi tuproq, quruq issiq 
iqlim va boshqa omillar qabul qilingan injenerlik qarorlariga sezilarli ta’sir ko‘rsatgan, ular ilgari 
sinovdan o‘tkazilgan yechimlardan farq qilgan. Shu sababli Toshkent metropolitenining barcha yer 
osti inshootlarini qurishda eng muhim masalalardan biri konstruktsiyalarning seysmobarqarorligi va 
sustlashmasligi bo‘lgan. 

Xulosa. Xulosa qilib aytganda, Toshkent metropolitenining birinchi navbati qurilishi nafaqat 
shahar transport tizimini tubdan yaxshiladi, balki urbanizatsiya jarayonining yangi bosqichini 
boshlab berdi. Chilonzor liniyasining ishga tushirilishi poytaxt aholisi uchun qulay va tezkor 
transport tizimini yaratdi hamda boshqa liniyalar qurilishiga asos bo‘lib xizmat qildi. 

Bundan tashqari, loyiha seysmik sharoitda metro qurilishi bo‘yicha muhim tajriba maktabini 
shakllantirdi. Qo‘llanilgan muhandislik va arxitektura yechimlari keyingi bosqichlarda ham 
samarali foydalanildi. Shu bois, Toshkent metropolitenining birinchi navbati qurilishi O‘zbekiston 
transport infratuzilmasi tarixida muhim o‘rin tutadi. 

